


В НЕДЕЛЮ ПОСЛЕ 29-ГО ИЮНЯ
ПРЕПОДОБНЫХ ТИХОНА, ВАСИЛИЯ 
И НИКОНА СОКОЛОВСКИХ

НА ВЕЛИЦЕЙ ВЕЧЕРНИ
Блажен муж: 1-й антифон. На Господи, воззвах: стихиры на 10, воскресны гласа на 4 и преподобных на 6, глас 4:
Преподобнии отцы Соколовстии,/ Тихоне, Василие и Никоне,/ мира красоту и яже в нем тленная презревше/ и крест иноческий подъемше,/ последовали есте Христу,/ плотския же похоти воздержанием смиривше,/ исполнилися есте благодати Всесвятаго Духа.
Богомудрии отцы Соколовстии,/ Тихоне, Василие и Никоне,/ тричисленнии угодницы Божии,/ братие по плоти единоутробнии/ и по духу единомысленнии,/ вы единым Духом в вере укрепистеся/ и, подвиги достойныя совершивше,/ Троицу Единосущную прослависте.
Достославнии отцы Соколовстии,/ Тихоне, Василие и Никоне,/ не оставите нас, верою к вам притекающих,/ и милостию посетите,/ больным подайте исцеление,/ обидимым заступление,/ неразумным наставление,/ грешником покаяние,/ да всегда прославляем ваше теплое предстательство.
Ины стихиры преподобных, глас 5.
Подобен: Радуйся:
Радуйтеся, преподобных троице,/ Тихоне, Василие и Никоне,/ ангели земнии, человецы Небеснии,/ добродетелей стяжателие,/ страстей победителие,/ целомудрия хранителие,/ постником удобрение,/ верных укрепление./ Христа молите// низпослати нам велию милость. 
Радуйтеся, преподобных троице,/ Тихоне, Василие и Никоне,/ вы, Евангельским словом напитавшеся,/ житие чистое избрали есте/ и воздержание неослабное,/ обильныя дары Святаго Духа стяжавше,/ в мире яко свещник трисветлый просияли есте./ Темже молимся, посетите нас,/ любовию чтущих// всечестную память вашу. 
Радуйтеся, преподобных троице,/ Тихоне, Василие и Никоне,/ отцы всеблажении,/ источницы благодати обильнии,/ вас убо, сошедшеся, достойно почитаем,/ ублажаем святыя подвиги ваша,/ во псалмех и песнех, и пениих духовных/ прославляюще прославльшаго вас Господа./ Егоже молите// низпослати нам велию милость. 
Слава, преподобных, глас 2:
Егда Божественное рачение найде на вас, преподобнии,/ тогда житие иноческое возлюбисте,/ и, в Соколовстии леса удалившеся,/ в пустыни многая лета подвизастеся,/ идеже, на враги невидимыя вооружившеся,/ потами и слезами огнь страстей угасисте/ и сего ради венцы славы от Господа приясте./ О, братия тричисленная,/ молитеся ко Пресвятей Троице спастися душам нашим.
И ныне, Богородичен первый гласа.
Вход. Прокимен дне. И чтения 3 преподобническая.
На литии стихира храма и преподобных, глас 3:
Тесный путь иноческаго жития избравше/ и вольную нищету возлюбивше,/ в пустыню богоноснии отцы удалишася/ и, на высоту добродетелей возшедше,/ Божественною благодатию обогатишася./ Еяже и нас, Христе Боже,/ молитвами святых Твоих сподоби/ и спаси души наша, яко Человеколюбец.
Слава, преподобных, глас 1:
Божественным желанием распалившеся,/ преподобнии отцы взываху ко Христу велиим гласом:/ вся земная презрехом и во уметы вменихом,/ да Тебе всею душею возлюбим,/ Тебе единому послужим/ и Тебе единаго приобрящем./ Темже, братие достоблаженнии,/ и наша сердца любовию уязвите,/ да вопием Человеколюбцу Богу:/ спаси нас, яко Благоутробен.
И ныне, Богородичен, глас тойже: Се исполнися Исаиино проречение:
На стиховне стихиры воскресны гласа.
Слава, преподобных, глас 8:
Монахов множества/ наставники вас чтим, отцы святии,/ Ангелом собеседницы, преподобным сопричастницы и праведным,/ вами бо путь правый воистинну ходити познахом./ Блажени есте, яко Христу работасте/ и вражию низложисте силу,/ темже молитеся Господеви,/ помиловатися душам нашим.
И ныне, Богородичен, глас тойже: Безневестная Дево:
На благословении хлебов, тропарь: Богородице Дево: дважды и преподобных единожды.
Тропарь преподобных, глас 5:
Троице равночисленнии,/ ангелоподобнии братие,/ Тихоне, Василие и Никоне,/ постницы и воздержницы усерднии/ и благочестия вернии наставницы,/ союзом любве Христовы связуеми/ и от Него никогдаже отлучаеми,/ Царствия Небеснаго сподобльшеся,/ молитвенницы теплии нам явистеся,/ темже торжествуем преславную память вашу.

НА УТРЕНИ
На Бог Господь: тропарь воскресен гласа, дважды. Слава, тропарь преподобных. И ныне, Богородичен воскресен по гласу тропаря преподобных.
По стихословиих седальны воскресны с Богородичны их.
Величание:
Ублажаем вас,/ преподобнии отцы наши Тихоне, Василие и Никоне,/ и чтим святую память вашу,/ наставницы монахов/ и собеседницы Ангелов.
Псалом избранный:
Терпя потерпех Господа, и внят ми, и услыша молитву мою.
Постави на камени нозе мои, и исправи стопы моя.
Се удалихся бегая, и водворихся в пустыни.
Уподобихся неясыти пустынней.
Бдех, и бых яко птица, особящаяся на зде.
Колена моя изнемогоста от поста, и плоть моя изменися елея ради.
Слезами моими постелю мою омочу.
По полиелеи ипакои гласа.
Седальны преподобных, глас 8:
Днесь торжество в храме Бога нашего, восхвалим вкупе верныя Его рабы, богоносныя отцы наша, Тихона, Василия и Никона, иже прославиша Христа в душах и телесех своих и светом добродетелей просияша. Темже и Бог прослави их во Царствии Своем и наставники нам показа, присно молящияся о спасении душ наших.
Слава, глас 6:
Светоносная память преподобных отцев созывает верных множество, да восхвалим убо и мы песньми и пении духовными виновники торжества сего и радости велия, богоносныя отцы Тихона, Василия и Никона. Тии бо на Небесех со Ангелы радуются и зде невидимо нам духом спребывают, просяще у Христа велия милости достойно празднующим всечестную память их. 
И ныне, Богородичен, глас тойже:
Лютыми страстей наветы обуреваемь есмь, Отроковице, и прилоги греховными погружаемь, к Твоему единому тихому и невлаемому пристанищу любовию прибегаю, Всепетая: ущедривши, спаси мя, Приснодево.
Степенна и прокимен гласа. Евангелие воскресно. Воскресение Христово видевше: По 50-м псалме стихира, глас 6: Воскрес Иисус от Гроба:
Канон воскресен со ирмосом на 4, и Богородицы гласа на 2, и преподобных на 8, глас 4.
Песнь 1
Ирмос: Тристаты крепкия,/ Рождейся от Девы,/ безстрастия во глубине/ души тричастное потопи, молюся/ да Тебе, яко в тимпане,/ во умерщвлении телесе/ победное воспою пение.
Господу: Христе, Свете Истинный, озари мя светом разума Твоего, да воспою подвиги преподобных отцев наших Тихона, Василия и Никона, в житии своем Тя Единаго прославивших.
Страстей буря смущает мя и разум мой омрачает; како возмогу воспети подвиги ваша аз, недостойный? Но, о светильницы Христовы, просветите мя, да воспою преславную вашу память.
Молим вас, святии, в радости и блаженстве праведных пребывающии, печаль мира сего и горечь греховную от душ наших отжените, яко да, ликующе, присно вас величаем.
Богородичен: Лицы Ангелов и преподобных и всех святых с Богородицею молят Тя, Благоутробне Господи, ущедрити и спасти всех нас.
Песнь 3
Ирмос: Не мудростию, и силою,/ и богатством хвалимся,/ но Тобою, Отчею Ипостасною Мудростию, Христе,/ несть бо свят, паче Тебе,/ Человеколюбче.
Молитвами родителей души ваша, преподобнии братие, соделашася землею доброю, в нюже паде семя веры Христовы и принесе плод сторичен.
Храмы бысте Духу Святому, преподобнии, все желание к Богу обративше и высоту безстрастия достигше, сего ради Христос вас прослави. Темже помозите и нам нашествие страстей укротити.
Мирскаго пристрастия, яко скверны, уклонившеся и нищетою плоть свою умертвивше, блаженнии, со Ангелы на Небесех почиваете. Темже о нас непрестанно молите Христа Бога, преподобнии отцы Соколовстии.
Богородичен: Обуревают мя волны греховныя и возмущение окаянных помышлений: умилосердися, Всенепорочная Мати, и яко милостива руку помощи ми простри, да величаю Тя спасаемый.
Кондак преподобных, глас 8:
Измлада Христа возлюбисте,/ преподобнии братие Тихоне, Василие и Никоне,/ и, мира красоту от юности презревше,/ в дебри Соколовския изыдосте,/ идеже, добродетельми возсиявше,/ Христовы светильницы явистеся./ Темже вопием вам:/ Радуйтеся, преподобнии отцы наши Тихоне, Василие и Никоне, Соколовстии пустынницы.
Икос:
Како воспоем подвиги ваша, преподобнии отцы Тихоне, Василие и Никоне? Недоумеем косным языком изрещи добродетели и благодатную помощь вашу, обаче, любовию вашею окриляеми, всечестную память вашу почитаем и малое сие пение приносим:
[bookmark: _Hlk57327480]Радуйтеся, куколем, аки венцем незлобия, главы своя увязившии;
радуйтеся, поясом чресла своя во образ воздержания препоясавшии.
Радуйтеся, преподобным отцем ревнителие;
радуйтеся, страстей плотских укротителие.
Радуйтеся, яко князя мира сего мужески препобедили есте;
радуйтеся, яко страхования демонская одолели есте.
Радуйтеся, токи слезными аки дождем, души своя измывшии;
радуйтеся, облацы благодати, росу утешения нам проливающии.
Радуйтеся, преподобнии отцы наши Тихоне, Василие и Никоне, Соколовстии пустынницы.
Седален, глас 3:
Житейское море воздержанием и постом добре преплысте и ко пристанищу тихому и безстрастному притекосте, братие Соколовстии богомудрии и преблаженнии, темже Христа Бога молите спастися душам нашим.
Слава, и ныне, Богородичен, глас тойже:
Богородице, Предстательнице всех молящихся Тебе, Тобою дерзаем и Тобою хвалимся, и к Тебе все упование наше есть, моли Рождшагося от Тебе за непотребныя рабы Твоя.
Песнь 4
Ирмос: Седяй в Славе на Престоле Божества/ во облаце легце,/ прииде Иисус Пребожественный/ Нетленною Дланию и спасе зовущия:/ слава, Христе, силе Твоей.
Безмолвием, молитвою и постом предочистившеся, отцы преподобнии прелесть всяку душепагубную от себе отвергоша и, чувства своя в тишине Господней управивше, Богу чисте возопиша: слава силе Твоей, Господи.
Словом Божиим и писаньми святых отец питающеся, премудрии, яко лозы винограда Христова плоды добродетелей принесли есте. Темже и наша сердца вином Божественнаго веселия исполните.
Светом Троичным озаряеми, преподобнии Тихоне, Василие и Никоне, страстей омрачение от нас отгоняете и вражия ополчения низлагаете, воспевающе: слава силе Твоей, Господи.
Богородичен: Раб сый чрева, како возмогу плоть духу покорити и чистоту ангельскую стяжати? Но, о девственных Похвало, Пречистая, из плена страстей избави мене, неразумнаго.
Песнь 5
Ирмос: Нечестивии не узрят славы Твоея, Христе,/ но мы Тя, Единородне,/ Отеческия Славы Сияние Божества,/ от нощи утренююще,/ воспеваем Тя, Человеколюбче.
Тесным путем возжелевше шествовати, в место пустынное удалилися есте, преподобнии, и, на путь Крестный Господень взирающе, поучении же божественными себе вдохновляюще, вечнаго блаженства достигли есте.
Древним отцем в подвизех поревновавше, непрестанней их молитве и усердному посту подражали есте, преподобнии Тихоне, Василие и Никоне, темже страстей узы растерзали есте и Богозрением просветилися есте.
Кротость и незлобие стяжавше, вся стрелы лукаваго смирением отразисте, темже, благодать от Владыки свыше приемше, милостивно посещайте чад своих, преподобнии, любовию память вашу почитающих.
Богородичен: Владычице Богородице, Ты еси Покров мой от напастей вражиих, буди и сердцу моему, печальми житейскими обремененному, свет и утешение.
Песнь 6
Ирмос: Приидох во глубины морския,/ и потопила мя есть буря многих грехов,/ но, яко Бог, из глубины/ возведи живот мой,/ Многомилостиве.
Отцы святии Богу принесоша себе, яко жертву благоприятную, юже Христос прият паче всякаго всеплодия.
Выну зряще Единаго Господа, богоблаженнии, твердо шествовали есте по заповедем Его, Крест Христов яко утверждение имуще.
Евангельски Христа возлюбивше, мира отвратистеся, преподобнии, и, в чащу лесную вселившеся, Единому Владыце Своему прилепистеся. Егоже молите спастися душам нашим.
Богородичен: Грехов бремя тяжкое отяготе на мне, Пречистая, от негоже избави мя, Ты бо еси Избавителя и Спаса нам рождшая.
Кондак и икос воскресны гласа.
Песнь 7
Ирмос: Юноши три в Вавилоне,/ веление мучителево на буйство преложше,/ посреде пламене вопияху:/ благословен еси, Господи,/ Боже отец наших.
Нас, страстьми колеблющихся и грехми обуреваемых, к Царствию Небесному наставите, преподобнии, и от всех бед сохраните почитающих вас благочестно, яко да поем: благословен еси, Господи, Боже отец наших.
Огнь любве Божественныя в себе возжегше, Тихоне, Василие и Никоне, фимиам добродетелей Богу принесли есте, непрестанно воспевающе: благословен еси, Господи, Боже отец наших.
Плоть свою со страстьми и похотьми распенше, преподобнии отцы, храмы Святаго Духа соделастеся, взывающе: благословен еси, Господи, Боже отец наших.
Богородичен: Избави нас от напастей, и скорбей, и печалей житейских, Владычице Всепетая, яко да Тя славим и Сыну Твоему взываем: благословен еси, Господи, Боже отец наших.
Песнь 8
Ирмос: Избавителю всех, Всесильне,/ посреде пламене благочествовавшия,/ снизшед, оросил еси/ и научил еси пети:/ вся дела, благословите, пойте Господа.
Усердным молением и всенощным бдением преподобнии диавола посрамиша, страстныя прилоги того отсекше. Темже, яко отроцы тричисленнии, пояху: вся дела, благословите, пойте Господа.
Христовы угодницы, преподобнии отцы Соколовстии, испросите согрешений оставление всем, любовию почитающим вас и Богу поющим: вся дела, благословите, пойте Господа.
Троице Святая, Безначальная, Вседержительная, Единосущная, приими молитвы преподобных отцев, о нас приносимыя, да и мы с ними поем Ти: благословен еси, Господи, Боже отец наших.
Богородичен: Мати Безневестная Пречистая, моли Сына Твоего, Егоже родила еси, спасти от мучительства вражия рабы Твоя, вопиющия: благословите, вся дела Господня, Господа.
Песнь 9
Ирмос: Евa убо недугом преслушания/ клятву вселила есть;/ Ты же, Дево Богородице,/ прозябением чревоношения мирови Благословение процвела еси./ Тем Тя вси величаем.
В Небесных обителех почивающе, преподобнии, Владыку всех молите люди верныя в мире и единомыслии сохранити и спасти, благочестно вас почитающия.
Яко победители мысленных врагов, Тихоне, Василие и Никоне, предстояще ныне Престолу Вседержителя, молите Его православному воинству нашему победу на сопостаты даровати.
О, преподобнии и богомудрии отцы Тихоне, Василие и Никоне! Мирови мир у Бога испросите, стране нашей Российской утверждение и нам, грешным, во Христе спасение.
Богородичен: Камень краеугольный Христос верным есть основание непоколебимое, неверным же соблазн и претыкание. На сем Камени, Владычице, утверди мое помышление и спаси мя.
Эксапостиларий воскресен.
Слава, светилен преподобных:
Светом Божественныя благодати просвещаеми, Тихоне, Василие и Никоне преблаженнии, светоносную вашу память торжествующих просветите и от мрака греховнаго молитвами вашими избавите.
И ныне, Богородичен воскресен.
На хвалитех стихиры воскресны гласа на 4 и преподобных на 4, глас 2:
Преподобнии отцы Тихоне, Василие и Никоне,/ равноангельное житие поживше,/ плотское мудрование умертвисте/ и, яко злато в горниле очищени бывше,/ дары благодатными от Господа обогатистеся./ Темже поминайте нас, чтущих святую память вашу.
Преподобнии отцы наши,/ Тихоне, Василие и Никоне,/ Господеви ныне предстояще,/ заступницы теплии нам будите,/ умиленно воспевающим сице:/ радуйтеся, Духа Святаго обиталища,/ радуйтеся, мысленная светила церковная,/ радуйтеся, Царицы Небесныя честнии служителие.
Стих: Честна пред Господем/ смерть преподобных Его.
Приидите, вси хотящии спасения,/ припадем к преподобным отцем, молящеся,/ яко да очистятся души наша от всякия скверны,/ сердца наша любовию да исполнятся,/ телесем же исцеления даруются/ святым их предстательством.
Стих: Блажен муж, бояйся Господа,/ в заповедех Его восхощет зело.
Иже зарею Троицы Святыя просвещеннии,/ преподобнии отцы Тихоне, Василие и Никоне,/ днесь Престолу Владычню предстояще,/ приимите сие пение хвалебное/ и молите спастися душам нашим.
Слава, стихира евангельская.
И ныне, Богородичен, глас 2: Преблагословенна еси, Богородице Дево:
Славословие великое. Ектении, и отпуст.

НА ЛИТУРГИИ
Блаженна от канона воскреснаго на 6 и преподобных песнь 3-я на 4. Прокимен, Апостол, Аллилуиа и причастен прежде воскресныя, таже преподобных: Прокимен, глас 7: Честна пред Господем/ смерть преподобных Его. Апостол к Галатом, зачало 213. Аллилуиа, глас 6: Блажен муж, бояйся Господа в заповедех Его восхощет зело. Евангелие от Луки, зачало 24. Причастны: Хвалите Господа с Небес: и Радуйтеся праведнии:

Молитва
О, преподобнии и богоноснии отцы наши Тихоне, Василие и Никоне Соколовстии, земнии ангели и небеснии человецы, друзи Христовы и угодницы Божии, землю Солнечногорскую подвиги своими озарившии. Вы, неистощимое благодати сокровище от Всеблагаго Владыки стяжавше, приходящим к вам с любовию утешение подаете и недуги душевныя и телесныя врачуете. К вам убо прибегаем и, припадающе, молимся: не презрите нас, помощи вашея требующих, испросите нам у Христа Солнца Правды в вере – укрепление, в покаянии – сердец очищение, в страсе Божии – утверждение, и всего жития нашего, грехами омраченнаго, исправление. Да тако, благочестно и праведно в заповедех Господних поживше, победим борющаго нас диавола и внидем в селения райская, идеже вкупе с вами сподобимся прославляти Святую Троицу, Отца и Сына, и Святаго Духа во веки. Аминь.

